
Shri Vivekanandaprashastih

ಶ್ರೀವಿವೇಕಾನಂದಪ್ರಶಸ್ತಿಃ

ವರ್ಷಂ ಭಾರತಮಾರ್ಷಗೌರವಭರಂ ಲಬ್ಧ್ವಾಪಿಕಾಲಕ್ರಮಾತ್
ಸ್ವಾತಂತ್ರ್ಯಾಪಚಯಾದ್ವಿಚಾರರುಚಿರಾಚಾರಪ್ರಚಾರಾತ್ಯಯಾತ್ .

ದೈನ್ಯಾಲಸ್ಯವಿಲಾಸದಾಸ್ಯಮಭಜತ್ ತ್ರಾಸಂ ಚ ಸಂಚಾರಯತ್
ಪ್ರಾಚ್ಯಾಶಾಮುಖಮಂಧಕಾರವಿಧುರೀ ಕೃತ್ಯೇವ ದುಃಖಂ ದಧೌ .. 1..

ಭ್ರಾತೃದ್ವೇಷಮನೈಕ್ಯಶೇಷಮಭಿತೋಮೋಹಮ್ಮದಾಃ ಸಮ್ಮದಾ-
ದಾಲೋಕ್ಯಾಖಿಲ ಭಾರತಂ ನಿಜಪದಾಧೀನತ್ವಮಾನಿನ್ಯಿರೇ .

ಶ್ವೇತಾಂಗಾಸ್ತದನಂತರಂ ಪ್ರಹರಣಪ್ರಾವೀಣ್ಯತೋ ಜಿತ್ವರಾ
ವಿಶ್ವಗ್ರಾಸಕೃತತ್ವರಾ ಭರತಭೂರಾಜ್ಯೇಶ್ವರಾ ರೇಜಿರೇ .. 2..

ಪ್ರಾತಃ ಸೂರಸಮಃ ಸಮಸ್ತಭುವನಂ ಸಂಪೂರಯನ್ನೋಜಸಾ
ತತ್ಕಾಲೋಚಿತಭಾವವಿಗ್ರಹಧರಃ ಶ್ರೀರಾಮಕೃಷ್ಣೋಽಭವತ್ .

ಹಿತ್ವಾ ಕಾಂಚನಕಾಮಕಾಂಚನರುಚಿಂ ದೇವೀಪದಾಬ್ಜದ್ವಯೇ
ಮಗ್ನೋಽನಗ್ನಯತೀಂದ್ರಭಾತಿರಕೃತ ಶ್ರೀ ಸಂಭೃತಂ ಭಾರತಂ .. 3..

ತತ್ತೇಜೋಭರಯೋಗ ಸುಂದರತರಃ ಶ್ರೀಮಾನ್ನರೇಂದ್ರಃ ಸುಧೀಃ
ಶುದ್ಧಃ ಶ್ರೀ ಗುರುವೈಭವಾನುಭವತೋ ಲಬ್ಧ್ವಾ ವಿವೇಕೋದಯಂ .

ಸಂನ್ಯಾಸವ್ರತಮಾದಧದ್ದಿಶಿ ದಿಶಿ ಸ್ವಾಧೀನಚೇತಾಃಖಲು
ಭ್ರಾಮ್ಯನೈಶ್ವರ ಭಾವಭಾಸ್ವರರಸೈರಾಸಿಂಚದಾಶಾಚಯಂ .. 4..

ಆನಂದಂ ಚ ವಿವೇಕಮಂಡಿತಮಹೋ ನಾಮಾಕ್ಷರಂ ಧಾರಯನ್
ಯಃ ಪಾಶ್ಚಾತ್ಯ ವಿಪಶ್ಚಿತಾಂ ಮನಸಿ ಚಿದ್ರೂಪಾಂ ದ್ಯುತಿಂ ದೀಪಯನ್ .

ಸಪ್ತದ್ವೀಪಾ ವಸುಂಧರಾತಲಮಧಿ ಶ್ರೀ ಭಾರತಸ್ಯಾದ್ಭುತಂ
ಗೌರಂ ಗೌರವಸಂಗತಂ ಶುಭಯಶಃ ಪ್ರಕಾಶಯತ್ ಸಂತತಂ .. 5..

ವೇದಾಂತೇ ಚ ಗುರೌ ದೃಢ಼ ಸ್ಥಿತಿರಪಿ ಪ್ರೋದ್ದಾಮಕರ್ಮಪ್ರಿಯೋ
ವೈರಾಗ್ಯೇಽರ್ಪಿತಮರ್ಮಧರ್ಮಪರಮೋ ದೇಶಾನುರಾಗಾನುಗಃ .
ವೀರತ್ವೇ ಪುರುಷೋತ್ತಮೋಽಪಿ ನ ರುಷಾ ಧ್ವಂಸಕ್ರಿಯಾಸಾಧಕಃ
ಸಂಘಂ ಸಂಘಟಯನ್ನಸೌ ವಿಜಯತೇ ಸಂಸಾರಸಂಗಚ್ಯುತಃ .. 6..
ಯನ್ಮಾಹಾತ್ಮ್ಯಹಿಮಾಂಶುರಾಶುತಿರಯಂತ್ರಾಸಂ ತಮೋಮಾವಜಂ
ಪ್ರಾಚ್ಯಾನಾಂ ಪರ ಶೃಂಖಲಸ್ಖಲನಕೃತ್ ಸಂಧಾಯ ಸತ್ಸಾಹಸಂ .

ಶ್ರೀವಿವೇಕಾನಂದಪ್ರಶಸ್ತಿಃ

ಸ್ವೈರಂ ಕೈರವ ಕೋರಕಾಯಿತಜನಸ್ವಾಪಂ ಚಕಾರ ಸ್ಫುಟಂ
ಸೋಽಯಂ ಭಾರತಗರ್ವ ಪರ್ವತಸಮೋ ಜೀಯಾದ್ವಿವೇಕೋ ಯತಿ .. 7..

ಸ್ಫೂರ್ತಿಮೂರ್ತಿಮತೀ ಭಿವಾದ್ಯ ಮತಿದಾಂ ಜಾಡ್ಯಾಪಹಾಂ ಯದ್ಗಿರಾಂ
ವ್ಯಾಪ್ತಾಂ ಸಪ್ತಸಮುದ್ರಪಾರಗಮನಸ್ಫಾರಾಂ ಜುಷಂತೇ ಜನಾಃ .
ಆನಂದಾಂತವಿವೇಕನಾಮ ರಚಯನ್ ಪೃಥ್ವೀತಲೇ ಸಾರ್ಥಕಂ
ಜೀಯಾಜ್ಜೀವಗಣೈಕಜೀವನಸುಧಾ ಶ್ರೀಧಾಮ ಸೋಽಯಂ ಸುಧೀಃ .. 8..
ಇತಿ ಭಟ್ಟಪಲ್ಲೀನಿವಾಸೀಶ್ರೀಶ್ರೀಜೀವನ್ಯಾಯತೀರ್ಥಭಟ್ಟಾಚಾರ್ಯೇಣವಿರಚಿತಾ
“ಶ್ರೀವಿವೇಕಾನಂದಪ್ರಶಸ್ತಿಃ”ಸಮಾಪ್ತಾ .

